GALATAS

Galacia janeya main ika joi akaiboki,
Pablon kirika bomaa

Jato saludana

1 1Ea riki Pablo, Jesucristo betan
jawen Papa Diossenbi raana joni,
jonibaon ea janexon raanama riki. Ja
Diossenra jawen Bake mawdakenbi jiriaa
iki.

2Enra, nenonxon nobé joi akaibo
betan tsinkixon, ja Galacia main ika
jemabaon jakana jatibi non wetsabo,
nato kirika meran wishaxon mato
saludo bomai.

3Noa keenai riki, non Papa Dios betan
non Ibo Jesucriston, mato noianan
xabdshaman shinanyares jamatinin.

4Jesucristora, non ocha kopi mawa-
taxbi jiriaa iki, jaskaxon jakonmabires
jawékiainoa noa xabdatanan, non
ochabo noa soaxona iki, ja non Papa
Diossen moabi jaskati shinanna iketian.

5Jaskara iken, rama jenéyamakin
raroanan jatibitian Dios rabinon
akanwe. Jaskarakaya ibanon.

Wetsa jakon joira yamake

6Eara ikonbiresi ratéke, ishtonbires
maton Dios jenea ninkatax, ja Cristo
kopi mato noixon, jawen bakebo imaa
ikaxbi, mato jaskaketian. Ja jakon joi
jenexon ake, maton wetsaresibi joi ikon-
hakin.

7Tkaxbi enra mato ponté yoiai, yama-
rake wetsa jakon joi, jaskatax kishpinti.
Jatiribi jonibokayara jake, jan mato
meskéakin shinanmaibo, itan ja Criston
jakon joi wetsaakasaibo.

8Tkaxbi jaweratobaonki, jaskatax
kishpinti jakon joi non mato yoiantana
keskdmaakin yoiai, jatokira Diossen

kikin ramibires jawéki paketi jake.
Ibanon jawekeska ikax eabi, iamaax
naikanmeax joa &ngel inonbi.

9Ja moa en mato yoiantana joira, jaki-
ribi en mato yoiribiai: Jaweratobaonki
ja moabi maton ninkata keskdmaakin
wetsa joi mato yoiai, jatokira Diossen
kikin ramibires jawéki paketi jake.

Jesucriston Pablo onanmaabo

10Eara jonibo betan jakon ikasai
kopires iamai, jaskati yoyo iki. Dios
keenaires axonti shinanya ikaxkayara
ikai, ea jaskati. Jonibo jakon shinan-
mati kopires jaskatibo yoyo ikai ikaxa,
jawekestaxbi ea Criston yonoti itima iki.

1Eara keenai, nato jawéki maton
onantinin, ebé joi akaibé. Ja jaskatax
kishpinti jakon joi en mato yoiaira,

Joi akaibo bomanoxon
Pablon kirika wishaa.

jatonbi shinanxon jonibaon pikoa joima
iki.

12 Ja joira, tsoa joninbi ea yoiama iki,
itan tsonbiribi ea onanmaama iki. Jara
Jesucristonbi, ea onanmaa iki.

13 Matonra ea ninkata iki, judio ikax,
ea jaskati jakatiaibo, itan jatibi ja
Criston joi akaibo jato keyoti shinanxon,
jato akonbireskin en masa tenemaka-
tiaibo.

14 Ja noa judiobo ikai keskdshamani
jakaskinra, en akétiai, ja non reken
yosibaon noa esekatitai keskasha-
manbo en senenhakin. Jaskaakin ja
esébo senenhai kopira, nokon kaibobo
ebé senen aniabo en jato xewina ika iki.

15 Jaskarabo aki ea itainbira, jatian-
pari keenxon, ea Diossen kenaa iki,
jawen joi jato yoiti. Moabi ea noitaanan,
nokon titan chixanainoabi ea katota
ixon.

16 Jaskdaxonra, jawen Bake Jesucristo
ea onanmaa iki. Ja judioma jonibobi
jaskatax kishpinti jakon joi en jato yoii
kanon ixon. Jaskiakin ea yoiabira,
tsoabi yokati ea kayamaa iki.

17Jerusalénhainbira jato ydkati
ea kayamaa iki, jainkaya ja joi yoiti
Criston jato raanabo icha ikanainbi.
Jaboiba kayamaira, ea jatianbi Arabia
mainres kaa iki, jain kaax iiti, ea jaki-
ribi Damascoain karibaa iki.

18]iti kimisha baritia winota pekéo-
pari, ea Jerusalénhain kaa iki. Jain
kaxon, en Pedro onanna iki. Jaskatax
ea jabé jain ika iki, chonka pichika
neteres.

19 Jain ixonra en oinna iki, ja non Ibon
wetsa Jacobo, ikaxbi jatiribi ja non Ibon
joi yoiti raanabora en jato oinyamaa iki.

20Nato kirika meran en mato yoiai
joibora ikon iki. Enra mato paranyamai,
jara Diossenbi onanke.

21 Japekaora Siria betan Cilicia main
ea karibaa iki.

22 Jatian ja Judea main ika joi akai-
baonra, ea onanyamakana ika iki, ea
ninkataires ixon.

GALATAS 1, 2

23 Jabaonra ea ninké&kana ik4 iki: “Ja
noa joi akaibo ramiakatitaira, ramabi-
ribi jato jakon joi yoii nike, ja noa keyo-
kasi ikatikinbi”, iki ea yoii ikanaires.

24 Jaskara ninkaxonra, jabaon ea kopi
Dios rabikana iki.

Jaton akai teeribi Pablo akai
raanabaon onankana

2 1Jatian jaskatax iiti, moa chonka
chosko baritia pekdo, ea jakiribi
Bernabé betan Jerusalénhain karibaa
iki. Jain kakin en Titoribi ioa iki.

2 Jain kati ea Diossenbi oinmaa ikax,
ea jain kaa iki. Kaax nokéxonra, joné-
shoko tsinkixon, ja joi akaibaon koshibo
en jato yoixon onanmaa iki, ja judioma
joniboribi, en jato jan kishpinti joi yoiai.
Enra jato jaskdakin onanmaa iki, jawe-
keska ikax ja en tee akabo, yankabires
en akd inaketian.

3Jatian jaskdakin en yoia, jawe iamai
jakonbires ikana iki. Jatian ja ebé kaa
Tito Griego ikenbi, jawen jakina rebichi
xatenankaskintanibobi teayamakana iki.

4Jaweti jonira, joi akonaibo keskati
onantimatax, noa tsinkitainko wei-
kana iki, noa oinni; noa Criston kish-
pinmaabo ikenbi, jakiribi jaton esébo
noa senenhamati shinanyanix.

5Jaskdakin noa akanabira, non jato
ninkdxonyamaa iki. Noabiribi keena
iki, maton ikonhaa jan kishpinti ikon
join yoiai keskati mato jaai jenétima.

6Tkaxbi jato ikinai koshibaon, wetsa
ben4 joibo ea yoiamakana iki. Jatian
earibi, jaboki jawekeska iki ixon, jato
onankasibo iamaa iki. Diossenra nekebi
jaton ikabo jato yoixonyamai.

7Jaskdyamakinra, moa ea onankana
iki, ja judiomabo jakon joi yoinon ixon,
ea Diossenbi imaa. Ja judio jonibo joi
yoinon ixon, Pedro imaa keskaribiakin.

8 Ja judiobo joi yoinon ixon, jan Pedro
raana Diossenribira ea raana iki, ja
judiomabobiribi en jato joi yoiti.

9 Jatian Jacobo, Pedro, jainoax Juan,
jabo ika iki Jerusalénhainoa jatibi

joi akaibo jato koshikiinabo. Jabaon
onanna iki, Diossenbi nato tee ea menia.
Jaskara onanxon, Bernabé betanbi ea
meshakonkana iki. Moa jaton akai tee-
ribi non akai kopi, jabaon jakonbires
shinannai non onannon ixon. Jaskara
jaton shinan jakonbires ikax, jabo jawe
iamakana iki; noabiribi judiomabo joi
yoiai iken, jatian jabobiribi judio jonibo
joi yoiai ikax.

10Moa jaskda pekdo, noa yoikana iki,
ja joi akaibo jawékinin maxkayoraabo
non jato shinantaniti. Jatianra ja jawé-
kibo koiranmeexon en senenhaa iki.

Antioquiainxon Pablon Pedro notsina

11 Jatian jain kaax noa iitaitian,
Pedro Antioquiain kaa iki. Kaketian,
jan akai jawékibo jakonmabires iketian
ointaanan, beibaxon en notsina iki.

12Rekenparira akatiai, ja judioma
jonibo betan jawékiakin, jato betan
jaska jaskakinbi, Jacobon jonibo bekan-
ketian moa judiomabo betan jawékiakin
jenea iki. Jabaon jaton jakina rebichi
xateti jato yoiaibo iketian jatoki rakékin.

13 Jatian Pedro, beparanmetaitian
oinnax, wetsa joi akai judioboribi jaska-
shokokana iki, jainoax ja Bernabéribi
ikanai keskati ishokoa iki.

14 Jaskati jaax, moa Diossen jakon join
yoiai keskati iamakanai ointaananra,
jatibi joi akaibo tsinkikana bebonxon,
en Pedro yoia iki: “Judio joni ikaxbira,
mia ipachoai judiomabo keskatires mia
jaa, ¢Jawekopiki, ja judiobo jakana
keskaribiakin ja judiomabo min jato
jamakaskin tearesai?” akin.

Judiobo itan judiomabora,
kishpinmeeti atipanke

15Tkon noakaya riki, judio jonikon-
shamanbo, non anibo ja jonibo ikana
iketian, noara judiomabo keska ochaya
joniboma iki.

16 Jaskara ikenbira non onanke, ja
Moiséssen esébo senenhaibi, tsoabi
ochaoma keska iti atipanyamaa.

Jesucristo ikonhaxpari riki, noa jaskara
iti. Ja kopira nonribi Jesucristo ikon-
haa iki, noa Diossen ochaoma keskabo
oinnon ixon. Irake, jakopires riki noa
jaskata, ja esébo senenhaa kopima.
Tsoabira esé senenhaax, ochaoma keska
iti atipanyamake.

17 Jaskara iken, noaribi ochaoma
itin keenkin, non Cristo benaitianra
onantibires itoshiai noaribi ochayabo.
¢Jaskara ikenmein, Cristonra akai noa
ochamakin, iki noa iti iki? Ikama.

18En ati iki jawéki ras akin, iiwanxon
enribi jakonhakin aribai, jatianra eabi
iki, jan jakonmaaka.

19 Jaskara ikaxa, ja eséainoax moa ea
mawata keska iki, Dios keenai keska-
tires janox. Ja kopira ja eséki ea moa
koshiamai.

20 Cristo betanbi korosen akana
mawata keska riki ea. Jaskara ikenra
Cristo emeranbi jaketian, nokon keena
keskares aki ea jayamake. Rama ea
jake, Diossen Bake ikonhataanan, jaki
koshiax, jara ea akonbireskin noiax,
nokon toan mawata iki.

21 Jaskara kopira, ja Diossen jaskaati
jisdma ikenbi, noa noia jawéki en
ikonhayamati atipanyamake. Ja esébo
senenhaxes noa ochameax xabakaati
iketianra, Cristo noa kopi mawata
yankabires ikeanke.

Cristo ikonhaxonres,
jawen Shinan non biai

1iGalacia jonibo, mato riki shinan-
homabo! Matoiba inontianra, non
mato yoia iki, jaskatax Cristo korosen
akana mawata. Jaskara mato onanna
ikenbi ¢Tsonki akd mato meské shinan-
maxon ja maton ikonhaa joi jenemakin?
2Maton ea yoinon ixonra, en mato
neskdakin yokatai: ¢Ja esébo senenhai
kopirin, mato Diossen jawen Shinan
menia? iamax ¢Ja jakon joi ninkaxon
ikonhaketian, mato meniamakayarin?
3Kikinshaman shinanhomabo riki
mato. Matora jakoni jaai peokookana

iki, ja Diossen Shinanman akinares.
¢Jatian jawekopiki, ramabiribi maton
koshinbi Dios betan jakoni jakasi mato
iikanai?

4 ;Yankabires onitsapixon, icha jawéki
maton onanaki iti iki? jYankabiresa iti
atipanyamake, ja maton onanna jawé-
kibo!

5Diossenra jawen Shinan mato
menixon, meské ratéti jawékibo mato
meranxon akai. ¢Jawekopiki jaskaai?
Shinanyamakanwe maton esébo senen-
hai kopi jaskéai. Janra jaskaakai, jakon
joi ikonhataanan mato jaki koshia
kopires.

6 Abrahamra ik4 iki, Dios ikonha-
taanan jaki koshia, jaskara kopira,
Diossen, Ochaoma keskaakin oinna iki.«

7Jaskara iken onankanwe, ja Cristo
ikonhaax jaki koshiabo riki ikon,
Abrahamman chini bakebo.

8 Jawen joi, moabi Wishakaata
meranra Diossen yoia ika iki, ja judioma
joniboribi ocha ayosma keskdakin
imati, ja ikonhaax jaki koshikanketian.
Ja kopira Diossen Abraham yoia iki:
“Mia kopiresa jatibiainoa jonibo en jato
jakonhanoxiki”, akin.b

9 Jaskara kopira, ja Cristo ikonhaax
jaki koshiaibo akai, Diossen jato jakon-
hakin, Abraham ani keskaribiakin.

1oTkaxbi, ja Moiséssen esé senen-
haaxes jakon jakasaibora, moa onsa
meran ikanai. Jaskarabo yoiira ikai,
Wish& meran neskati: “Ja esé kirika
meran ik4, jatibi esébo senenhayamai-
bora jakonmabires windkanti jake”, iki.

11 Jaskara ixonra, moa non kikinhakin
onanke, ja esébo senenhaaxbi tsoabi
jaton ochameax xabakaati atipanyamaa.
Diossen joi meran ikai neskati: “Ja jakon
jonira Cristoki koshiaxes jati iki”, iki.

12Tkaxbi ja esé senenhaxonres jati
nete biti ikaxa, moa noa Dioski koshiti
yamakeanke. Wishd meranra ikai
neskati: “Jaweratonki ja esekan yoiai

GALATAS 3

keska senenhai, jara ja kopires kishpin-
meetiki”, iki.

13Esébo senenhayamaxon non rami-
bires teneti ikenbira, Cristo non ocha
kopi jakonma joni keska mawéxon,
noa kishpinmaa iki. Wish4 meranra
ikai neskati: “jatibi jakonma jonibora,
jiwin paniax mawdékanai”, iki.

14 Jaskara maséara Criston tenea iki,
jaskaaxon ja Diossen Abrahamki jakon
shinantaanan, ja meniti yoini jawé-
kiboribi, Cristo ikonhaxon judioma
jonibaonribi biti kopi, itan ja ikon-
haax jaki koshixonres, jawen Shinan
noa Diossen meniti yoini non jatixonbi
biti kopi.

Diossen anoxon yoiabo
esekan keyoyamai

15Nokon wetsabo, ramara ja jonin
akai jawékiki yoinhanan en mato yoiai:
Westiora jonin akai, wetsa joni betan,
ja senenhabekonti joi kirika meran
wishaxon firmanbekonkin, moa jaska-
kana pekéora tsonbi ja wishabo soati,
itan tekiti atipanyamake.

16 Jaskdakinra Diossen anike Abraham
betan jawen chini rarebo yoikin, jato
betan senenhati jawékibo. Ja Wisha
meranra “icha chini rarebobo”, yoii
ikama iki. Jain yoiai riki: “Westiora
chinf rarebobicho”, ja iki Cristo.

17 Ja kopira en mato yoiai: Diossenra
ja senenhabekonti joi Abraham betan
aka iki, akonkin senenhanoxon. Jaskara
kopira, ja chosko pacha kimisha chonka
baritia winota pekéo ixon, ja Moiséssen
esekan jawekeskaxonbi, ja senenhabe-
konti joi meran, Diossen anoxon yoiabo,
jawemabi itiakin imati atipanyamake.

18 Jatian ja esé senenhaketianres,
noa Diossen kishpinmati iketianra, noa
jaskdmati yoini ixon senenhakin noa
imaima itiki. Ikaxbi Diossenra Abraham
yoia iki, ja kishpinti jawéki jawekopi-
mabi iti.

?3.6 Gn. 15.6 3.8 Gn. 12.3

Jaskara kopi Diossen jato esé onanmaa

19 Jaskara ikenki, ¢Jaweati ja esébo
Diossen Moisés menia iki? Ja eséra
noa menia iki, jaskdaxon jonibaon
jaton jakonma jawéki akai onankanon
ixon. Ja eséra ik4 iki, ja Abrahamman
rarebo Cristo jodi kamanres senenhati.
Angelbo yoimaxonra, ja esébo Moisés
onanma iki, jatian Moisés ika iki, jatibi
jonibo jato tekikin onanmaibiribi.

20Tkaxbi ja Abraham yoinontianra,
wetsa joni yoimaanan Diossen yoiamaa
iki, janbishamanra yoia iki.

21 ;Jaskara ikenmein, ja Moiséssen
esébaon yoia keskdma ikax, ja Diossen
Abraham yoiniboribi wetsaresibi iki?
Jaskarama riki, ja esekan noa ochan-
konia xabdati atipana iketianra, ja esé
senenhaa kopires, noa Diossen ochaoma
keskabo noa imakeana iki.

22Tkaxbi Diossen joi meran noa
onanmai: Jatibi jonibo ochan jatoaresabo,
ja Jesucristo ikonhaax jaki koshixonres, ja
Diossen noa meniti yoinibo biti inon ixon.

23 Jatian noa jaki koshiti joAmapari
inontianra, esekan xepoa keskdbo noa
ika iki, ja ikonhaax, jaki koshiti jishtiai
kaman.

24 Ja esekanra Cristo jodi kamanres, ja
iboaxon yonokanaitonin bakebo ikinai
keskédakinres noa ikinna iki, ja ikon-
haxes noa ochaoma keskébo iti kopi.

25Tkaxbi ramabiribira, moa ja ikon-
haax noa jaki koshiti jaketian, ja esekan
ikintinin moa noa maxkayamake.

26 Ja Cristo Jests ikonhaa kopf riki,
mato jatibi moa Diossen bakebo.

27 Ja Criston janenko bautizanmeeta-
bora, moa Cristo betan westiora shinan-
yabicho baneta iki.

28 banon tsoabires, judio itan judioma;
yonokanai joni itan jato yonoai joni;
jainoax benbo itan ainbo inonbira,
moa Cristo ikonhaabo ikax, mato jatibi
westiora shinanyabicho ikanai.

29 Jaskara Cristonabo ikaxiki, mato
Abrahamman kikin rarebobo, jaskara

kopira ja Diossen meninoxon yoini
jawékibo, matonribi biti jake.

Ramara noa Diossen bakebo iki

4 1Ramara en mato neskara jawéki
yoiai: Ja jawen papan mawakin
jatibi jawéki iboamaa joni, bakepari
ikaxa, westiora yonoti joni keskares
iki, jakaya jawen papan jatibi jawékibo
iboamaa ikaxbi.

2 Ja bakera jan ikinaibaon koiranapari
iki, ja meniti jawen papan yoini jawéki-
boyabi, moa jatio ani iken, jawen papan
meniti yoini nete senenai kaman.

3 Jaskarashamanribira noa rama iitai.
Noa bake inontianra, nato nete jan
koshia jawékibaon noaaresabo ikana
iki.

4Jaskara noa iitainbira, jaskdati shi-
nanni nete senenketian, Diossen jawen
Bake raana jodx, ainbo meranoax
pikota iki. Joxonra, ja Moiséssen esekan
jaskaati yoiaiboribi senenhaa iki.

5Jaskaaxon ja esekan iboabo ikenbi,
kopiaxon noa xabdanox, itan jawen
bakebi keské noa Diossen imati kopi.

6Jatian moa jawen bakebo noa
ikenra, jawen Baken Shinan noomeran
noa Diossen axona iki. Ja shinanman
imaara, non akai Dios betan yoyo ikin:
“Mia riki nokon Papa”, akin.

7Jaskara ikaxa, rama mia yanka yono-
kanai joni keskama iki. Rama riki mia
Diossen bake. Jatian mia jawen bake
ikenra Dios keenai, minribi jawen jawé-
kibo bitin.

Pablon jato kopi masa shinanna

8 Ja Dios onanamatianra mato ikana
iki, ja ikonma diosbaon iboaabo.

9Tkaxbi ramara, moa maton Dios
onanke, onantiakin yoia, Diossenkayara
mato onanna iki ¢Jawekopiki, ja esébo,
itan ja iresa koshioma jawékibo maton
jenekashamai? ;Matoki jakiribi ja jawé-
kibo iboamakasai?

10Matonra jatiribi netebo, oxebo itan
baritiabo nokéketian, mekerespariai.

11 Mato jaskataibo ninkaxonra, en
mato kopi akonbireskin masa shinannai,
yankabiresra ea mato joi yoii onitsapita
iki ixon shinannax.

12 Ja kopira en mato yoiai: Ramakaya
nokon ikd jawékibo ea mawakanwe, ebé
joi akaibo ixon. Moara en akéatiai ja
maton akai jawékibobiribi en mawakin.
Matonra ea jawekeskaxonbi jakonmaa-
kama iki.

13Matonra moa kikinhakin onanke, ja
reken en mato jakon joi yoinontian, ea
isinai ixonbi en mato yoiantana.

14 Jaskara isinyanixbi ea matoiba kaara
ika iki, matona westiora tanakaati jawéki
iken, ea matoiba imayamati keskabi,
jakonshaman shinanyaxonres maton ea
bia iki, westiora &dngel keskdakin, itan
Cristobi keskaakinribi shinantaanan.

15Enbira onanke ea matoiba kaax
nokoketian, ikonbiresi eon mato raro-
yantana. Jaskaati ikenra rarokin maton
berobi tsekataanan, ea maton meni-
keana iki ¢Jatian jawekopiki moa mato
rama jaskati raroyamai?

16 ;Ja ikon joibo en mato yoia kopiki,
moa maton rawiakin ea shinannai?

17Ja jonibaonra mato akinkasai,
ikaxbi jakonshaman shinanyaxonma.
Jabora keenai, moa mato nobé iki
jenétaanan, jaton yoiai joibores ikon-
hataanan, mato jato betan rabétinin.

18 Jakon riki wetsaboribi non akinti,
ikaxbi jakon shinanyaxon. Ea matoiba
iketianbicho jato akinnai iamakanwe,
jatibitiankaya jaskdkanwe.

19Bakebo, enra jakiribi mato kopi masa
shinannai. Bake pikékin chexaa ainbaon
masa teneai keskaakin, ja Cristo betan
mato westiora shinanbicho ikai kaman.

20;Ramashokobi ea jain ipainon riki,
moa wetsa keskaakin mato yoinon. Moa
jaskdakin matoki shinanmatira en onan-
yamake!

Agar betan Sara iniki yoinmeeta esé

21Mato riki ja esébo senenhaax jakon
jakasaibores. Jaskara ixon ea rama

GALATAS 4

yoikanwe: ;Matonki onanyama iké iki
ja esekan yoiai joibo?

22 Jainra yoiai Abrahamra iké iki rabé
benbo bakeya iki ixon: Westiora bake
ik iki jawen yonoti ainboki aka, jatian
wetsa ikd iki, jawen awinkibi aké ja ika
iki jawen yonotima.

23 Ja jawen yonotiki bakea ika iki,
jatonbi shinanxon aka pikota bake.
Ikaxbi jawen awinki bakeara ika iki,
Diossen yoini joi seneni pikota.

24Nato neskarabo winota riki, yoin-
meetares. Ja rabé ainbo ini riki, rabéa-
kin ja senenhabekonti joi jonibo betan
Diossen aka yoii ika. Reken iki, ja
Sinaf janeya mananmanxon aka, ja iki
ja Agar keska, ja yanka yonokanai iti
baken tita ini.

25 Jaskarainoax iki, ja Agar Arabiain
ika Sinaf janeya mananki yoinmeeta.
Ja iki nato main iké Jerusalén yoii ika.
Ja jema iki, jainoa joniboyabi, inaaxon
yonokanai joni keskabo.

26Tkaxbi ja naikanmea Jerusalén
ikainra, tsoa inakaatabo yamake. Jatian
noa iki, ja jemamea bakebo.

27Wishd meranra ikai Sara yoii
neskati:

“Raroreskayawe, tooisma ainbo
ikax, mia iki

bakeoma, baken chexa onanma-
bobi.

Jaskara ikaxkaya kikinbiresi raroi
saf iwe.

Beneya ainbaon bakeai bebonbires
icha

bakeyara iti jake, ja jawen benen
potaresa

ainbo”, iki.

28 Jaskara iken ebé joi akaib6, matora
Isaac ini keskabo ikanai, Diossen jawen
bakebo imati shinanna ixon imaabo
ikax.

29 Ja wetsa bakebires ikai keskati
pikoéni bakenra, ja Diossen Shinanman
pikota bake ramiakatitai. Ramatianra
jaskaribiakanai, noa Diossen bakebo
iketian.

30Tkaxbi ¢Jawe ikiai Diossen joi
meran? Abraham yoiira ikai neskati:
“Ja min yonotiki min bakea bakenra,
jawekeskaxonbi, ja min awinkon betan
min bakeaa baken iboa jawékibo biti
atipanyamake. Jaskara iken ja min
yonoti ainbo, jawen bake betanbi moa
miibakea pikowe”, iki.

31Jaskara iken ebé joi akaibé, noa-
bora jawen awinin yonoti betan bakeaa
bake ini keskamabo iki. Noabora
ikanai, jawen awin betan bakea bake
inf keskabo.

Criston xabda ikax, jaki koshiaxes jati

5 1Cristonra noa xabda iki, jan tsokas
atibo yamaax noa xabashamanbo
jakanon ixon. Moa jaskati jaax, jakiribi
jakonma jawékibo iboamaax, yanka-
bires yonokanai keskéd iamakanwe.

2Ea riki Pablo, en mato yoiaipari
ninkdkanwe: Ja maton jakina rebichi
xateaxes kishpinti ikenra, ja Criston aka
jawékibo moa jawemabi iti iki.

3Enra mato jakiribi yoiai, jawe-
ratobaonki jaton jakina rebichi jato
xatemai, jabaonra jatibi eséboribi moa
senenhati jake.

4Mato, ja esé senenhaxes ochaoma
keska ikasaibora, onantibires moa
Cristoki koshii jenetabo iki. Jainoax ja
Diossen mato noixon akinkasai jawéki-
ninribi mato keenyamake.

5Tkaxbi nonbiribi onanke, ja Diossen
Shinanman akinares Cristoki koshi-
ketian, noa Diossen ocha ayosma
keskdakin imati. Jaskaratonra noa
mandke.

6Nonra Cristo Jests irake akai;
ramara non jakina rebichi xatéya iamax
xatéoma iti moa jawekeskamabi iki. Ja
noimisti shinanman amaa, Cristo ikon-
hatikaya riki bebonbires jakon.

7Matora ikana iki moa itibi keskati
jakanabo ¢Jatian tsonkayaki mato wetsa

866

shinan bimaxon, ja ikon join yoiai keska
ati mato jenemaa?

8Nato jawékira jan mato kenaa Dios-
sen mato jenemaama iki.

9Ichamashoko *levaduraninbira akai
iki jatiobi patsé soo imakin.c

10 Jatian enra ja non Iboki koshitaa-
nan ikonhai, moa maton wetsa keskéa-
kinbo shinanyamai. Ja wetsaresibi joi
yoianan jato meskébo shinanmai joni-
bora, Diossen castiganoxiki, ibanon tsoa
inonbires.

11 Nokon wetsabo, ja jaton jakina
rebichi xatetikiri ika joi en jato yoires-
pariai iketianra, nokon kaibo judio-
baon ea ramiayamakeanke. Jainoaxibi
Cristo noa kopi korosenmeax mawani
joi en yoiai ninkatax, nokon kaibobo
eki itimaresshamakeanke.

12Tkaxbi ja maton jakina rebichi xateti
yoixon, mato meské shinanmai jonibaon-
kaya, jaton jakinaribi jatiobi xatepainonra
ikanai, jaskaatires shinannaibo ixon.

13Tkaxbi en mato yoia riki nokon
wetsab0, Dios keenxonresa mato ocha-
mea xabda iki, jaskdakin mato xabda
ikax, maton keena keskéres aki jayama-
kanwe. Jaskdyamaikaya wetsabo betan-
bires noianani jaax, akinnanani jakanwe.

14 Jawetianki, “minbix noikaata keska-
kinribi min jato noiai”, jatianra min
jatibi esébo senenhai, ikira ikai Diossen
joi meran.

15 Jakopi koiranmeekanwe, natexa-
nanax, pianananai keskdbora mato
inake. Jaskati jaaxa, matonbinix ramia-
nani mato keyoresti iki.

Diossen Shinanman
imaa keskatires jati

16 Jaskara ikenra, en mato yoiai:
Diossen Shinan keenai keskdbores axoni
jakanwe. Jaskati jaaxkaya, ja maton
jakonma ati shinannai keskabores aki
jayamakanwe.

5.9 Ja *levadura yoii ik4 riki: Maxkoshoko jakonma jawékininbi non jatibi ramimati atipana,

iki ika.

17 Ja jakonma ati shinanbora Diossen
Shinanki jakonma iki. Jatian ja Diossen
Shinanra ja jakonma ati shinankibiribi
jakonma iki. Ja rabébira omisanan-
bekonai. Jaskara kopira, ja jakon atin
keenkinbi maton ati atipanyamake.

18Jkaxbi ja Diossen Shinanman ati
yoiaires akai ikaxa, moa mato esekan
yoiai keskati jati yamake.

19Onantibires riki ja yora keenai
jawéki akaibo, jaskarabo riki; ja ati-
mabo betanbires yoranti akaibo; meskd
jakonma ati shinanyabores; rami jawéki
aki jan cheatabo,

20dijosma jawékibo rabiaibo; yobé
jawékiki koshiaibo; omismisaibo; wetsa-
bokibires ramiti sinaresaibo; ranéyabo;
itima jawékibaonbi sinataibo; jaskatax
ramiananti benaibo; jakon iikanainbi
mesko shinanmaxon jato jeneanamaibo;
Diossen joi wetsa keskaakin yoiaibo,

2lwetsabo jawékia iken, jatoki notsi-
resaibo; joni reteaibo; paennaibo;
naxkibo, itan meské jakonma jawéki
akaiboribi. Jakiribira en mato yoiai,
maton jaskara onannon ixon. Jaskara
jakonmabo aki jaa jonibora, jawekes-
kataxbi ja Diossen ikinaton jati netenko
jikiamanoxikanai.

22Tkaxbi ja Diossen Shinanmanra noa
imai; noimisti shinanya; raroshaman;
xabdshaman shinanya; manétia; noiba-
misti shinanya; jakon shinanya, itan
senenhati shinanya.

23Noa jato xewinaton shinanmeema-
yamai, itan jaskatax koiranmeeti noa
onanmai. Jaskara jawékibora Diossen
Moisés menini esekan, jawekeskaxonbi
jakonmaati atipanyamake.

24 Jatian ja Cristo betan ikdbaonra,
moa jaton ocha yora korosen akana
iki, jatibi jaton tsini shinan itan jaton
jakonma jawéki ati shinanyabi.

25 Jakopira rama, Diossen Shinanman
akinares jaa ikax, jan yoiai keskares
aki, noa jati jake.

26 Jaskati jaax, moa noa rabirestima
iki, noa rawikanantima iki, wetsabaon

GALATAS 5, 6

jawéki oinnax keeni noa notsirestima
iki.

Wetsabo betan akinananti

1Nokon wetsabo, moa mato ikoni

Dioski koshiabo ixonkaya, westiora
ochan pakéketian onantaanan jakon-
haxonres akinkanwe, ibanon shinan-
meetax ponteti. Ikaxbi jato jaskdakin
akini kikinni koiranmeekanwe, mato-
ribira ochan pakénake.

2Atikoma jawékiainbo akinanan-
kanwe. Jaskati akinnanani jaxonra, ja
Criston jask&ati yoinibo maton senenhai.

3 Jaweratoboki jaskarama ikaxbi jato
xewinaton shinanmeetai, jabora jaton-
binix paranmeetai.

4Mato Westiorabokayara matonbinix
oinmeeti jake, ja maton akai jawékiboki
jakon iki ikax, jatian jakon iketianra
maton shinan meranbiribi mato rabiti
iki. Jaskati ixonra maton wetsabo
jakonma shinanmatima iki.

5Noa westiorabaonra non ikabiribi
ointaanan non onanti jake, jaskati noa
jakana.

6Ja Diossen joi onanmakanaitoninra,
jan axeaibiribi jatibi ja jayata jawékinin
akinti jake.

7Matonbinix paranmeeyamakanwe.
Tsoabira Dioski shiroti atipanyamake.
Jaweboki jonin banai, jaribira jan
tsekati jake.

8 Ja jaton yora keenai keskares akin
jakonma jawéki akabora, rami jawékibo
aké kopi jatibitian mawatian kati jake.
Jatian ja Diossen Shinanman akinna
jawen keena keskares akébora, jan
akinna kopires jatibitian jati neteya iti
iki.

9 Jaskara kopi jakon jawékibo aki,
jatsanyamanon akanwe. Jaskdakin
jéneyamaxonra, non kopi biti netebi-
ribi nokoketian non biti jake.

10 Jaskati jaxonkaya jatibitian non
atipana senen, jatibibo jato jakonhanon
akanwe. Ja nobé joi akaibokayara, non
jato abiresti jake jakonhakin.

Senentiainbi Pablon jato
koiranmeeti yoia

11Qinkanwe, ja nokon mekenmanbi-
shaman ani letrabaon en mato rama
wishaxonai.

12 Ja maton jakina rebichi mato xate-
makaskin teaibora, jonibo betan jakon
ikaskinres mato jaskaaibo iki. Jabora
keenyamai, Cristo korosen akana
mawata joi yoiai kopi ramiakantinin.

13 Ja jaton jakina rebichi xatéya-
baonra, jatibi eséboribi senenhaya-
makanai. Jaskdakinbira maton jakina
rebichi mato xatemakaskanai, jabaon
teaxon mato amaa ikax jonibaon oinna
jan rabinoxonres.

14Tkaxbi eabiribira enbi jawéki akatonin
rabiti atipanyamake. Cristo korosenmeax

mawdénitonresa ea rabitai. Nokonara nato
netemea jawékibo moa mawa iki, jatian ja
jawékibaon oinnara, earibi moa mawa iki.

15Non jakina rebichi xatéya iamax
xatéoma itira jawemabi iki; noa bena
jonibo ik&kayariki ikon kikinbires
jakon.

16 Abanon Diossenbi jatibi nato join
yoiai keskati jakanabo, itan ja ikonkon
*Israel joniboribi, jato jakonshaman
imataanan jawen noibamisti shinanman
jato akinkin.d

17Nenoax orira moa tsonbi jakonmaa-
tinin ea keenyamai. Nokon yora riki,
téabires, ja oinxonra ea onankantiki ja
Criston joi yoiai kopi ea akana.

18 Nokon wetsabo, ja non Ibo Jesu-
criston jawen jakon shinanman mato
akinbanon. Jaskara ibanon.

46.16 Ikonkon *Israel jonibo riki ja Jesucristo ikonhaax jakanabo.

